
題海圖屏風〈元和己丑年作〉

作者：白居易

本作品收錄於《全唐詩/卷424》和《白氏長慶集/卷001》

海水無風時，波濤安悠悠。

鱗介無小大，遂性各沉浮。

突兀海底鼇，首冠三神丘。

鈎網不能制，其來非一秋。

或者不量力，謂茲鼇可求。

屓贔牽不動，綸絕沉其鈎。

一鼇既頓頷，諸鼇齊掉頭。

白濤與黑浪，呼吸繞咽喉。

噴風激飛廉，鼓波怒陽侯。

鯨鯢得其便，張口欲吞舟。

萬里無活鱗，百川多倒流。

遂使江漢水，朝宗意亦休。

蒼然屏風上，此畫良有由。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

